
Gui'ch ni guxhaal San Pabl loj

ree bén Galacia rliladx
Jesucrist

Rugajpdioz San Pabl bén rliladx ree Jesucrist

1 Naj Pab najn apostol, per ad bénguidxliujt ba-
caabee naj ad laa téét reeman guxhaal naj, najn
apostol por Jesucrist né por dux Dad ree Dios bén
basban laaman loj guialgiijt. 2 Gra ree dux comp-
niar ree bén za' ree guie con naj ragajpdiozan 1éjt
najdi bén rliladx Jesucrist niz Galacia. 3 Dux Dad
ree Dios né Dad Jesucrist giiinle' 1€jt yabe'cdxe
téé reeman luxdoodi. 4Jesucrist gijt por dux tol
ree persi babééman dunuj ree loj gra ree ni mal
ni yu' loj guidxliuj guie zi'c goc xixgab dux Dad
ree Dios. 5 Zeel rayalczi yaya'p reeman respejt
zianczi. Amén

Achetridiidx ren ni zajc yabeéé dunuj ree loj dol

6 D4d radxalon guial dad cari cabééladxidi xti-
idx Dios, abi' laaman guial rén Jesucrist 1éjt zeel
gurejdxaman léjt. Per 1éjt diidx ren ma ridxga'di
7 abi' ni'quid xtiidxt Diosan. Diidxliczi yu' ree
bén rén gagdxadi abi' rén reeman guchaa reeman
zi'c naj xtiidx Cristo. 8 Per bal yu' bén ruliii 1&jt
diidx ren ree guial loj ree diidx ni ma balin 1éjt
par gaquidi perdon, laaman ma rayal xcasti Dios,
majsi chutééznin majsi naj gajc o majsi tijb xi anjl
Dios. 9Zi'c ma rnin 1éjt abi' yan ma rninan zatijb:
Bal chu rului 1éjt diidx ren ree guial loj xtiidx

Cristo ni ma bililadxidi, laaman ma rayal xcasti
Dios.

10 Ad raguiltan mod guial yaya'nan zagdxe 1oj
ree bénguidxliuj, riinan naguiejn din yaya'nan za-
gdxe loj Dios. Din bal glinan naguiejn yaya'nan za-
gdxe loj ree bénguidxliuj dxel ad cuzobtran xtiidx
Cristo.

Xhienaag gojc zeel gojc Pab apOostol

11 Compniar raliduladx ree Jesucrist, rénan gag-
beedi guial xtiidx Cristo ni ma balin 1éjt ad
bénguidxliujt gulééguijc laan. 12 Abi' ad cwa'tanan
ad basid téétan laan por bénguidxliuj, Jesucrist gajc
naj bén baltiti laan naj.

13 Léjt ma biguiejn guial chi guyu'n loj xreligion
ree bén Israel, guzunaalan bén rliladx ree xtiidx
Dios din gunan laa reeman ni mal abi' benan
naguiejn din gusa'n ni rliladx reeman. 14 Abi' naj
mazri guzudxi'chan loj religion guin guial loj ree
lasa'zidné'n tijbzi guial benan naguiejn benan gra
ree xcostumbr ree dux béngulalan. 15 Per guial rén
Dios naj, diizd chi gadan guial loj guidxliuj mal
gulejman naj. Dxel chi beenman xgab. 16 Baliiiiloj
xi'nman lon din gatiechan xtiidxza'caman loj ree
bén ad najt bén Israel. Abi' chi goc zian achut loj
bignabdiidxan, 17 ad watan Jerusalén nignan bén
ma naj ree xi apostoles Jesus gocli diizd chi gadan
gac xXi apOstol Jesus, laa wa gajcan niz Arabia dxel
baye'can niz Damasco stijb.

18 Chi goc choon ijz dxel wan Jerusalén persi
benbeen Béd abi' guzun conlaaman chiin gubijdx.
19Per achut apdstol ren baguiaan tijbzi Jacob bijch

Dad Jesucrist. 20 Gra ni canin 1&jt naj diidxli abi'
Dios ragbeechaaw guial ad rusquieetan.

21 Dxelri wan niz Siria né niz Silicia, 22 Per
ree bén rliladx Cristo, bén zojb ree niz Judea
ad waylnbeet reeman naj nadxel. 23 Rguiejnzi
reeman réb ree bejn: “Bén guzunal dunuj ree
yaloj par glunman dunuj ree ni mal yan ma
catie'’chaman xtiidx Jesucrist, majsi yaloj been-
man naguiejn din yasa'n ree ni raliduladx ree
Jesucrist.” 24 Abi' rudéé reeman quixtéé loj Dios
guial né naj ma rliladx Cristo.

2

Bachajg Pab bén naj ree apOstoles

1 Chi goc chidaj ijz, dxel wan Jerusalén zatijb.
Biné'n Bernabé con Tito, 2 din Dios na guial gan
ni. Abi' Jerusalén guin badxaag dulasa'n tijb luar
con ganax ree bén rniabee loj ree xbejn Cristo
persi bené'n laa reeman diidx por xtiidx Jesucrist
ni cultin bén ad najt ree bén Israel. Benan zian
din ad réntan guial ni ma benan o ni caylnan
gacan dxiin xlia'. 3 Per ni'qui Tito bén guzu ni
con naj, majsi najman bén grieg ad beent reeman
laaman naguiejn chu'man sen niruree bén Israel.
4Din guyu tio'p choon ree bén Israel been reeman
zi'c ruliii naj reeman dux compniaran persi gojc
bachajgreeman dunujn par gula'ch reeman conin
ad raguieentran guial ma raliduladxan Jesucrist
din gac nabee reeman dunujn yaguieenan zi'c
rniabee ley. 5 Per ni'czi tibda'n ad batiéjbtan niijn
reeman dunujn gan, din ad rayéntan cwééladxidi
xtiidxli Jesucrist ni ma zinalidi.

6 Abi' ree bén rniabee loj ree xbejn Jesucrist
achetri na reeman lon guial rayal giinan, ma-
jsi chutééz naj reeman din delant loj Dios tiblo-
jzi naj bejn. 7 Luar ninia reeman xhie mazri
ninan, laa gogbee gajc reeman guial Dios gulej
naj din gatiechan xtiidxza'c Jesucrist loj ree bén
ad najt bén Israel, zi'cgajc gulejman Béd din gui-
tie'chaman diidxza'c guin ree loj ree bén Israel.
8 Abi' Dios bén bacaabee gajc Béd din gacaman
apostol loj ree bén Israel, laagajcaman bacaabee
naj din gacan apostol 1oj ree bén ad najt bén Israel.

9Zeel Jacob, Béd con Waj bén rniabee ree mazri
loj ree bén rliladx Jesucrist, gogbee gajc reeman
guial Dios naj bén banee naj guialrniabee guin.
Abi' banee yaa reeman zi'c tijb sen guial ma naya-
jcan compniar guial ma za' téé reeman conform
guial naj con Bernabé yugliitin bén ad najt ree bén
Israel, guidad laa reeman guliiti reeman bén Israel
ree. 10Ni gunabzi reeman du lojn din yaguieenan
yudar bénprob ree, abi'laan naj niruladxan giinan.

Gudilé Pab Béd

11 Per chiwe Béd guiedx Antioquia, dxel gudilé'n
laaman guial ad cayiijntaman zi'c rayal. 12 Guial
yaloj gudawnéman bén ad najt ree bén Israel. Per
chi bidxin ree bén guxhaal Jacob guiedx Antio-
quia, dxel ad bachajgtraman bén ad najt ree bén
Israel guial bidxebaman xhie niéjb ree bén zinal
ley. 13 Né los demazri ree bén Israel bén rliladx
ree Jesucrist bén zojb ree ni né reeman been zi'c

been Béd abi' xt né Bernabé been zian. 14 Zeel
chi baguian guial ad caytijnt reeman zi'c réb loj

xtiidxza'c Jesucrist, dxel rén loj BEd delant loj gra

reeman: “Lij najl bén Israel abi' ad nabantil zi'c
laa reeman, ¢chexc zeel riijnl naguiejn guiban ree
bénadnajtree bénlsrael zi'cnabanree bénIsrael?

Guialrliladx Jesus rabéé bejn loj dol

15 °Dunuj ree nayajc ree bén Israel diizd chi
bayajlree abi' ad yu't dxej babajn ree sin xley Dios
zi'c ree bén ad najt bén Israel. 16 Per dunuj ree
rayagbee guial achut zajc gac naya niz loj Dios por
guial zinal bejn ley, gacaman naya guial rliladxa-
man Jesucrist. Zeel né dunuj ree ma raliduladx
Jesucrist din yayajc ree naya delant lojman guial
raliduladx reeman, ad guial cayguieent ree zi'c
rniabee ley. Din achut zajc gac naya delantloj Dios
guial zinalaman ley.

17°Yan bal cayguieen ree naguiejn yayajc ree
naya delant loj Dios, laan ruliit dunuj ree guial
nayajcqui ree béndol, ¢wen mazri béndol cayljn
Cristo dunuj ree ya? jDunuj ree rayaghee guial ad
ziantan! 18 Din bal ma basa'nan xley Moisejs, abi'
yaye'can conley guin zatijb dxel naj gajc caylin naj
béndol. 19Zeel ma basa'nan ley guin din gabajnan
par Dios. 20 Abi' riinan cwent guial né naj giijt chi
gut Cristo loj crijz dxel ad nabantri da xtijban,
ma nabanné'n Cristo. Abi' yan zi'c nabanan, ma
nabanan zi'c rliladxan Xi'n Dios, bén rén naj gijt
tééman por naj. 21 Abi' ad riintan tiblad guial rén
Dios dunuj ree, din bal nile' niajc bejn naya niz 10j
Dios guial riijn bejn zi'c rniabee xley Moisejs dxel
achetrilasajc guial gujt Cristo.”

3

Guialrliladx Jesucrist rquied dol

1iBén Galacia, chexc zeel ad radédguientidi! ¢Chu
bascajy xquiarguiejndi? Awa chi baliin 18jt, delant
loj gradi bagojnan 1éjt par xhie giijt Cristo loj crijz.
2Yan rénzan gagbeen: ¢Nabannédi xSprijt Dios ya
guial rujndi zi'c rniabee xley Moisejs o por guial
rliladxidi xtiidx Jesucrist ni ma bacaagdiajguidi?
3Xipxinadidi zeel awa ma nabannédi xSprijt Dios
abi' yan naladxidi guial din yayaaloj gaquidi zi'c
rén Dios rayal chinalidi ley. 4 ;Wen achet lasajc
guialrzagdiaj ni gudédidi ya, o guzagdiaj xlia'zidi
ya? 5> Chirunee Dios xSprijtaman lojdi abi' riijnman
milagr ree delant lojdi, ;wen riijnman zian ya por
guial zinalidi xley Moisejs o por guial ma bililadx-
idi xtiidx Jesucrist ni ma bacaagdiajguidi?

6 Gol basaaladx guial Abraham por guial
bililadxaman Dios, been Dios laaman cwent
zi'c tijb bén ad wayljnt dol. 7 Zeel gol gogbee
guial gra ree bén rliladx Dios, laa reeman naj
zi'c xi'n Abraham. 8 Diizd gocli mal raghee Dios
guial majsi loj ree bén ad najt bén Israel yu' ree
bén gliinman cwent zi'c bén ad waytjnt dol guial
rliladx reeman laaman. Din tiblajt loj xtildxaman
réb guial rébaman loj Abraham: “Glnle'n gra ree
bénguidxliuj por 14j.” 9 Zeel riijnle' Dios gra ree
bén rliladx laaman zi'cgajc beenle'man Abraham
guial bililadxaman laaman.

10Graree bén zinal xley Moisejs yu' casti par laa
reeman din loj gajc libr ley guin réb: “Bén ad zinalt
glin gra zi'cgajczi réb loj ley guin, yayalaman
casti.” 11 Zeel rayagbee ree ad zile't gac bejn naya
loj Dios por guial rijnman zi'c rniabee ley. Din
loj xtiidx Dios réb: “Bén rliladx Dios rajpaman

guialnaban delant lojman guial ma nijnman laa-
man cwent sin dol.” 12 Per ley guin ad rniabtan
chililadx bejn laan, loj libr ley guin réb: “Bén giitin
zi'c gajczi rniabee ley, zajpaman guialnaban.”

13Jesucrist badxi'ca dunuj reelojxmaldicionley
din laaman bayal casti ni rayal ree por ley guin,
din loj libr ley guin réb: “Ma zé maldicion guijc
bén réjt loj crijz” 14 Zian guzajc Jesucrist par
chile' glitinle' Dios bén ad najt ree bén Israel, zi'c
beenle'man Abraham. Abi' guial rliladx reeman
Jesucrist zeel ma naban reeman con xSprijt Dios
zi'c tal réb Dios diizd guia'xche;j.

Xley Moisejs né xpromejs Dios

15 Yan compniar raliduladx ree Jesucrist ganin
1éjt xhienaag rijn ree bénguidxliuj: Chi rajs tijb
gui'ch abi' rgu' bejn laan firm, dxel achut zajc
guse'n laan o gucaa guijc ree diidx ni ca loj
gui'ch guin. 16 Ziangajc gol gogbee, chi been
Dios promejs guial giiiinle'man Abraham con xdi-
aaman, ad rébt loj xtiidx Dios guial gutnle'man
“bén zE&d ree” loj xdiaa Abraham. Ad rébtan zien
bejn, réban tijbzi bejn, din laaman réb giinle'n
“Bén z€éd” loj xdiaaman. Abi' bén zééd loj xdi-
aaman laaman naj Cristo. 17 Abi' ni canin 1&jt
naj guial xley Moisejs bi'tan tajpgayuu gajlbichii
ijz despuejs ni been Dios promejs con Abraham,
zeel ad zajct guse'n ley guin promejs ni ma been
Dios. 18 Din bal par yaca' ree ni réb Dios loj
Abraham rayal yaguieen ree zi'c rniabee ley, dxel
ad promejstran. Per Dios bazaladx loj Abraham ni
rébaman por promejs ni beenman lojman.

19 Wed zanabdiidxidi lon, ¢par xhieza riijn ley
guin sirv? Badéé Dios ley guin din gagbee bejn
guial najman béndol, abi' been ley guin sirv xt
dxej ni bi't bén zééd loj xdiaa Abraham zi'c tal
been Dios promejs con laaman diizd guia'xche;j.
Bén naj ree xianjl Dios badéé ley guin loj Moisejs,
abi' Moisejs badééd laan loj ree bejn. 20 Per chi
been Dios promejs con Abraham achutczi badééd
xtildxaman, quijb laaman guneené Abraham.

Xhie sirv riijn ley

21 Ad naladxidi canin guial ley guin za' contr
xpromejs Dios. Canin bal por ley guin zajc gap
bejn guialnaban delant loj Dios, dxel ma ragbee
bejn guial ma nayaman loj Dios guial zinalaman
ley. Per ad ziantan 22 din loj xtiidx Dios réb guial
dol rniabee gra bejn din gra ree bén chililadx
Jesucrist tia' reeman gra ni réb Dios.

23 Chi gad guialrliladx Jesucrist guidoonloj, gun-
abee ley dunuj ree, zi'c chi nayaaw bejn balééz
ree guidoonloj guialrliladx Jesucrist. 24 Zeel par
dunujreeleyguin najnibaliiti dunuj ree xhienaag
yabajn ree abi' gunabeen dunuj ree xt dxej ni
baguieenbee ree Jesucrist din giiinman dunuj ree
cwent zi'c tijb bén ni ad waytjnt dol guial ralidu-
ladx ree laaman. 25 Per yan guial ma raliduladx
ree Jesucrist ad rujntri naguiejn guliu ley guin
dunuj ree.

26 Din guial raliduladx ree Jesucrist ma nayajc
ree xi'n Dios. 27 Abi' guial barobnijs ree por Jesu-
crist zeel ma nayajc ree tijbzi con laaman din ma
nabajnné'reeman. 28 Abi'zi'cbénIsrael zi'c hén ad
najt bén Israel, zi'c bén naj zi'c bén nado' zi'c bén

ad najtzi'cbhénnado', zi'c xinguiaaw zi'c béngunaa,
par Cristo tiblojzi nayajc ree din ma nayajc ree
tijbzi con laaman. 29 Zeel bal ma nayajc ree xbejn
Cristo dxel ma nayajc ree zi'cgajc xi'n Abraham
abi'yayal ree ni réb Dios loj Abraham diizd gulal.

4

I Ni canin naj: Zi'c tijb xindo rayal ni rajp
xdadix, la'tgaj najx xindoo achet guialrniabee ra-
jpix, zi'cgajc tijb mojs, majsi Xieenx naj gra ni rajp
xdadix. 2 Abi' yu' ree bén rajp laax yu' téé ree bén
rniabee laax né ree ni rajpix, xt chi guidxin dxej
ni réb xdadix tia'x ni rayalix. 3Ziangajc dunuj ree,
zi'c tijb xindoo bayajc ree yaloj guial bunaaldxi'ch
ree gra ree xcostumbr ree bénguidxliuj. 4 Abi' chi
bidxin dxej gojc zi'c réb Dios gac, guxhaal xi'mman
Jesucrist loj guidxliuj guie, tijb bénguidxliuj gojc
xniaaman. Abi' gubajnman zi'c rniabee ley ni
basa'n Moisejs duloj ree 5 persi bile' babééman
dunuj ree loj ley guin bile' téé nayajc ree Xi'n Dios.

6 Abi' guial nayajc ree xi'n Dios, guxhaalaman
xSprijt Jesucrist persi nabajnné' reeman, abi' por
Sprijt guin raguie'ch ree: “;Dux Dad ree Dios!”
7Zeel ad nayajctriree zi'c mojs, ma nayajc ree xi'n
Dios, ma rayal ree ni gunee Dios por Cristo.

Yu' Pab xgab por ree bénrliladx Jesucrist
8Yaloj chi gadidi giitinbee quijb Dios, beendi sirv
loj ree ni naladxidi naj Dios, per diidxli ad Diost
reen. 9 Per yan guial ma niinbeedi Dios o guial
ma nunbeeman 18jt, ¢ chexc zeel réndi yabi'di giitindi
graloj ni ad rujnt sirv ni beendi yaloj? ¢Chexc zeel
réndi gaquidi zi'c bén nado' loj ree ni guin ree

zatijb? 10 Abi' yan guial sta zinédi cwent xhie dxe;j
0 xhie bééw o xhie tiamp o xhie ijz naj ni zojbloj
par 1éjt par giindi xhienin zi'c goc xcostumbridi.
11D4d rdxeban por 1€jt, doolgui basid xlia'zan 1&jt.

12 Zeel rniaaban lojdi compniar raliduladx ree
Jesucrist, gol gubajn zi'c nabanan, zi'c benan persi
gogbeedi guial tiblojzi nayajc ree. Ad canitan
lojdi guial xhie ni mal ma beendi naj 13 din 1&jt
ragbee guial yaloj chi basidan 1&jt xtiidxza'c Jesu-
crist, ragxuun nadxel. 14 Per majsi zian, gudaandi
naj. Ad beentidi naj tiblad ad gulééladx téétidi naj,
bidxga'di naj zi'c tijb xianjl Dios o zi'cgajc Jesu-
crist. 15 Naj ragbee guial bal zile'n xt guiaalojdi
zajc cweéédi par guneedan lon. Laadx yan, ¢conzan
guial rabaanédinaj? 16 ;0 al rdxe'chidi naj ya guial
rnin ni naj diidxli lojdi?

17Rnin lojdi guial ree bén cayiijn naguiejn guial
guidxga'di xtiidx reeman, ad zagdxet rén reeman
1€jt, xixgab reeman naj din gusa'ndi ni basidan
1éjt abi' mazri guidxga'di xtiidx reeman. 18 Ad ni
malt naj guial guién bejn lasa' bejnman, per par
ni zagdxe né zianczi, ad chi za'tzan con 1éjt. 19 Par
naj léjt naj zi'c da ximan. Abi' cazaagdiajn por 1&jt
zatijb, zi'c rzagdiaj tijb béngunaa chi rajl xi'nman.
Abi' gusnuu gazaagdiajn xt chi ma zinalidi Jesu-
crist diidxli zi'c rayal. 20 jBal zianclaa za'n con
1€jt din ganené'n quijb 1éjt, per yan ad ragbeetan
Xhienaag gunné'n 1éjt!

Agar con Sara

21 Per gol guna, léjt bén rén ree guiban zi'c
rniabee ley. ¢Wen id wayignia'di ni réb loj ley
ya? 2210j ley réb guial guyu tio'p xi'n Abraham:

Guyu xi'nman con tijb béngunaa brii laj Agar bén
goc xmojsaman, guyu tée stijb xi'nman con quijb
xbéngunaaman bén brii laj Sara. 23 Xi'n Abraham
con béngunaa goc XmOJsaman guyux guial bagaal
Abraham laaman. Per xi'nman xin guyu con quijb
Xbéngunaaman guyux ad por guial bagaaltzi Abra-
ham xbéngunaaman, né par gac cumplid promejs ni
been Dios lojman. 24Yan, Sara né Agar laa reeman
naj ejempl por tio'p nejz ni yu' par chinal bejn.
Tijb nejz guin naj guial chinal bejn ley ni badééd
Dios loj Moisejs ruguia' Sinai, abi' bén zinal ree
ley guin naj reeman zi'c bén nado' loj ley guin zi'c
goc Agar loj Abraham. 25 Léjt ragbee guial niz
Arabia naj guia' Sinai, abi' ree bén niz ni rniee
reeman guia' guin Agar. Per yan Jerusalén naj
zi'c guia' guin, din gra ree bén zééd niz Jerusalén,
bén zinal ree ley, laa reeman naj zi'c bén nado' loj
ley. 26 Per dunuj ree du ladx ree naj Jerusalén ni
yu' xanyabaa abi' Jerusalén guin ad najtan zi'c ni
nado' loj ley guin zi'c ad gojct Sara loj Abraham.
271,0j xtiidx Dios réb:

Babaa béngunaa ni ad zajct chu' xi'n.

Babaa da't guial ad niinbeetil guialrzagdiaj

ni rdéd béngunaa ni rajl xi'n.

Din bén ad rut xi'n, mazri zien xi'nman chu'

guial loj bén ru xi'n.

28 Rnin lojdi compniar raliduladx ree Jesucrist,
zi'c gol Isaac guial bililadx Abraham xtiidx Dios
guial gac zian, ziangajc dunuj ree ma nayajc
ree xi'n Dios guial raliduladx ree xtiidxaman.
29 Abi' 1én ree dxejzii, xi'n Agar baze'x xi'n quijb
xbéngunaa Abraham, ziangajc yan bén zinal ree

ley ruze' reeman dunuj ree nabajnné' ree xSprijt
Dios, guial ma nayajc ree xi'n Dios, 30 Per, ¢xhie
réb loj xtiidx Dios? Reéban: “Balaagdxa xmoijsil
con guidib xi'nman, din ad rayalt gac tio'p lala' ni
rayal tia' xi'n quijb xbéngunaal.” 31 Zeel compniar
raliduladx ree Jesucrist, dunuj ree ad nayajct ree
zi'c xi'n bén naj zi'c bén nado' guin, nayajc ree zi'c
Xi'n quijb xbéngunaa Abraham guial ad rniabeet
ley dunuj ree.

S

Gol guzujdxi'ch loj ni rliladxidi xtiidx Dios

1 Cristo naj bén babéé dunuj ree loj ni rni-
abee ley dunuj ree. Zeel gol guzujdxi'ch, ad bal
guibandi zatijb zi'c bén nado' guial gutundi zi'c
rniabee ley.

2Naj Pab rnin 1éjt. Bal rudi sen zi'c rniabee ley,
achet lasajc guial rliladxidi Jesucrist. 3 Abi' rnin
18jt zatijb: Chutééz bén ru sen guin rayal glitinman
zi'c tal rniabee ley. 4 Léjt guial riijndi xgab guial
glundi zi'c rniabee ley ma najdi naya delant loj
Dios, laan rén guiéb guial ad najtridi xbejn Cristo
ad yu'guijc téétridi guial rén Dios 1éjt. 5 Per dunuj
ree por xSprijt Dios né guial raliduladx ree Jesu-
crist nadxu'guijc ree guial yadxin ree naya delant
loj Dios. 6 Din chi ma naj bejn tijbzi con Cristo
achet lasajc bal yu'man sen o ad yu'taman sen. Ni
mazri lasajc naj guial chililadxaman Cristo. Abi'
por guialrliladx guin zajc yabajn ree zagdxe yayén
dulasa' ree. 7 Léjt ma zédi zagdxe. ¢Chu na lojdi
guial ad zidxga'tidi ni naj diidxli? & Din xgab
guin ad zéédtan por Dios, bén gule 1éjt. 2 Zeel gol

gojp cudad “din con ta'nnijt zajc gusquiee reeman
gradi.” 10 Per naj ra'pan Cristo confians guial ad
zusa'ntidi ni basidan 1€jt. Abi' Dios gudééd casti
bén cusquiee ree 1&jt, majsi chutééznin. 11 Bal rén
guialrijnnaguiejn chu'ree bejnsen, ad zazunaltri
ree bén Israel naj. Ziangajc bal guién guial rayal
chu' ree bejn sen, rén guiéban guial achet lasajc
guial gijt Cristoloj criijz. 12Balzianclaa graree bén
ruslen 1éjt guial rayal chu'di sen, jmejorli gutiitig
laagajc reeman tiblayaa!

13 Din 1éjt ma gulaadi loj ley, per ad guial ad
rniabeetri ley 1éjt din gulndi ni réntzidi, rayal
guiéndi gllin téé yudar lasa'di. 14 Din con tijbzi
mandamient ma been bejn gra zi'c rniabee xley
Dios. Mandamient guin réb: “Guyén ben ren zi'c
rén lij gajc.” 15 Per bal rdxe'ch lasa'di abi' rdilidi,
gol gojp cudad chitéé zianzila'lasa'di.

Guialnaban nirunee xSprijt Dios

16 Zeel rnin lojdi: Gol gubajn zi'c rniabee xSprijt
Dios guibandi. Ad guibanridi zi'ctzi naj xixgabidi.
17 Din guial rbajn bejn zi'ctzi naj xixgabaman, ad
najtan zi'c rniabee xSprijt Dios guiban bejn. Abi'
zi'c rniabee xSprijt Dios guiban bejn, ad najtan
guial guiban bejn zi'ctzi naj xixgabaman. Ni'qui
laan ni'qui zi'c rniabee xSprijt Dios ad najtan
tibloj. Zeel ad zajct guiban bejn zi'ctzi rénman.
18 Per bal xSprijt Dios naj bén rniabee 1&jt dxel
ad rniabeetri ley 1€jt. 19 Yan laa rguien gajc con
ree nin zééd con xixgabzi ree bejn: Guialrzuné
xinguiaaw ren o béngunaa ren, guialriijn bejn
nidxuudx, guialrajp bejn gadxagayaa vijs, 20 guial
rén bejn graloj ni naladxaman naj Dios, guial

rijn bejn guialbidxaa, guialrdxe'ch lasa', guial-
rdil, guialrzéébladx ni rajp bejn, guialralenya',
guialrlies xvalor gajc, guialrlia'lasa' bejn, guial ru
loj tibcwaa bejn o stib cwaaman, 21 guialrdédloj,
guialrugtijt bejn, guialrziidx, guialnala né xhietéez
ni mal lasa' ree ni guin. Rugojnan léjt zi'cgajc ma
rnin lojdi yaloj, bén cayiijn ree lasa' ree ni guin ad
zayalt reeman lod rniabee Dios.

22 Per ni zééd por xSprijt Dios naj, guialrén lasa'
bejn, guialrabaa, guialrga'dxe luxdoo, guial yu'
pacens, guialnaxanladx, guial rajc naza'c, guial
rijn cumplid xtiidx, 23 guial riijn naya, guialrni-
abee bejn xixgab mal gajcaman. Abi' ad yu't ley
ni rudxoon guial giitin bejn ni guin ree. 24 Abi' ree
bén ma naj xbejn Cristo ma basa'n reeman gra dol,
né gra ree ni mal ni rén reeman giitin reeman din
ma gijt Cristo por gra dol. 25 Yan bal ma nabajn
ree con xSprijt Dios rayal yabajn ree zi'c rniabee
Sprijt guin yabajn ree.

26 Ad yales dux valor gajc ree, ad yache'ch du
lasa'ree, ad yadédloj du lasa' ree.

6

Yaguieen du lasa' ree yudar

1 Compniar raliduladx ree Jesucrist, rnin léjt,
bal chu xcompniaridi rijn dol gan, 1éjt guial ma
rajquidi mazri xtiidx Dios gol guneenéman con
ganax ree diidxza'c, din rayal cu'guijquidi guial
négajc 1éjt zajc giitin dol 1€jt gan. 2 Gol gogné lasa'di
loj xhietééz guialzi ni rdédidi, zian ma cayujndi ni
rniabee Cristo giitindi.

3 Bal yu' bén ni naladx guial rajcaman gra abi'
achetczi rajcaman, dxel laagajcaman cusquiee
laaman. 4 Tijbgaj bejn rayal giiin xgab bal na-
bancaman xnejz. Abi' bal nabanman xnejz, ti-
jbzilaaman rayal yabaa luar giitinman xgab guial
nabanman zagdxe loj gra ree bejn. 5 Din tijbgaj
dunuj ree rayal yaya'p ree xhienaag yabajn ree.

6 Chutééz bén cusiid xtiidx Dios, rayal giilinman
yudar bén culiii laaman con ni ryaadxaman.

7Ad gusquiee 1éjt gajc, din achut zajc guze' Dios.
Nirxiibin bejnlaagajcan yato'paman. 8 Bal naban-
man zi'ctzi naj xixgabaman zadxin dxej yayala-
man casti. Per bén naban zi'c rniabee xSprijt Dios,
por Sprijt guin yayalaman guialnaban tiblayaa
delant loj Dios. 9 Ad rayalt yadxag ree guial
yaguieen ree ni zagdxe, din bal id zadxag ree chi
guidxin dxej yaca' ree ni yayal ree. 10 Zeel beegaj
gunen dunuj ree rayal yaguieen ree yudar bejn
ree, abi' mazri con dux compniar ree bén rliladx
ree Jesucrist.

Xconsejw Pab

11 Gol baguiaa xi naroob ree lejtr ni cucan par
1éjt con quijb yan. 12 Bén cayiijn ree naguiejn
chu'di sen, rijn reeman zian par yaya'n reeman
zagdxe loj ree bejn luar sagdiaj reeman guial
rliladx reeman Jesucrist. 13 Per ni'qui ree bén yu'
sen guin ad rijnt reeman gra zi'c réb ley guin.
Rénzi reeman chu'di sen guin din guin reeman
nabé guial ma been reeman gan yu'di sen guin.
14 Per naj achet por ni glinan nabé, tijbzi por
guialgijt Dad Jesucrist. Abi' guial gujtaman loj
crijz ma basa'nan gra ree ni mal yu' loj guidxliuj

guie abi' ma gljtan par ree ni mal guin. 15 Din chi
ma naj bejn tijbzi con Cristo, achet lasajc bal yu'
bejn sen o ad yu'taman sen. Ni mazri lasajc naj
guial ma bachaa zi'c nabanman. 16 Abi'ree bén ma
zinal xnejz Cristo, Dios yaya laa reeman yabe'cdxe
tééman luxdoo reeman né gra ree bén diidxli naj
xbejn Dios.

17Diizd yan ad réntran chu guche'ch naj. Din dib
ni ca ree ladan laa reen ruliiii guial najn xiap0stol
Jesucrist.

18 Compniar raliduladx ree Jesucrist, dux Dad
ree Jesucrist giiinle' gradi. Amén.

